პროექტი
საქართველოს კანონი
„შრომითი მიგრაციის შესახებ“ საქართველოს კანონში ცვლილების შეტანის თაობაზე

მუხლი 1. „შრომითი მიგრაციის შესახებ“ საქართველოს კანონში (საქართველოს საკანონმდებლო მაცნე, 22.04.2015, სარეგისტრაციო კოდი: 270000000.05.001.017705) შეტანილ იქნეს შემდეგი ცვლილება:
1. პირველი მუხლის მე-2 პუნქტი ჩამოყალიბდეს შემდეგი რედაქციით: 

„2. ეს კანონი არეგულირებს საქართველოს მოქალაქის,საქართველოში მუდმივი ბინადრობის ნებართვის მქონე უცხოელის,საქართველოში სტატუსის მქონე მოქალაქეობის არმქონე პირის საქართველოს ფარგლების გარეთ ანაზღაურებადი შრომითი საქმიანობის განხორციელებასა და საქართველოში მუდმივი ბინადრობის ნებართვის არმქონე  უცხოელის საქართველოს ტერიტორიაზე ანაზღაურებადი შრომითი საქმიანობის განხორციელებასთან დაკავშირებულ ურთიერთობებს.“.

2. მე-3 მუხლის:
ა) „გ“ ქვეპუნქტის შემდეგ დაემატოს შემდეგი შინაარსის „გ1“ ქვეპუნქტი:
„გ1) ადგილობრივი დამსაქმებელი – საქართველოში კანონიერი საფუძველით მყოფი ფიზიკური პირი ან საქართველოში საქმიანობის განმახორციელებელი ორგანიზაცია, რომელსაც საქართველოს ან/და უცხო ქვეყნის კანონმდებლობით უფლება აქვს შევიდეს შრომით ურთიერთობაში შრომით იმიგრანტთან და იყენებს მის შრომას საქართველოში;“;
ბ) „თ“ ქვეპუნქტი ჩამოყალიბდეს შემდეგი რედაქციით:
„თ) შრომითი იმიგრანტი – საქართველოში მუდმივი ბინადრობის ნებართვის არმქონე უცხოელი, რომელიც საქართველოში ახორციელებს ანაზღაურებად შრომით საქმიანობას;“;
გ) „ნ“ ქვეპუნქტი ჩამოყალიბდეს შემდეგი რედაქციით: 
ნ) შრომითი ხელშეკრულება – ხელშეკრულება, რომელიც აწესრიგებს პირსა და დამსაქმებელს შორის არსებულ შრომით ურთიერთობას.
3. მე-6 მუხლის მე-2  პუნქტის „ა“ ქვეპუნქტს დაემატოს შემდეგი შინაარსის „ა.თ“ და „ა.ი“ ქვეპუნქტები: 
„ა.თ) ადგილობრივი დამსაქმებლის მიერ შრომითი იმიგრანტის დასაქმების ან/და დასაქმებულ შრომით იმიგრანტთან შრომითი ხელშეკრულების შეწყვეტის შესახებ ინფორმაციის საქართველოს შინაგან საქმეთა სამინისტროსა და საქართველოს იუსტიციის სამინისტროსათვის ხელმისაწვდომობის უზრუნველყოფა;
ა.ი) შრომითი იმიგრანტის საქართველოში კანონიერად ყოფნის საფუძვლების დადგენის, აგრეთვე ადგილობრივი დამსაქმებლის მიერ ამ კანონის 131 მუხლით გათვალისწინებული ვალდებულების შესრულების კონტროლის მიზნით ადგილობრივი დამსაქმებლის შემოწმება.“.

4. კანონს დაემატოს შემდეგი შინაარსის III1 თავი:
„თავი III1
საქართველოში შრომითი იმიგრანტის დასაქმება
მუხლი 131. საქართველოში შრომითი იმიგრანტის დასაქმება   
1. შრომითი იმიგრანტის ადგილობრივ დამსაქმებელთან ანაზღაურებადი შრომითი საქმიანობის განხორციელება დაიშვება მხოლოდ შრომით იმიგრანტსა და ადგილობრივ დამსაქმებელს შორის საქართველოს კანონმდებლობის შესაბამისად დადებული შრომითი ხელშეკრულების საფუძველზე.
2. ადგილობრივ დამსაქმებელთან ანაზღაურებადი შრომითი საქმიანობის უფლება აქვს საქართველოში კანონიერი საფუძვლით მყოფ უცხოელს.
3. ადგილობრივი დამსაქმებელი ვალდებულია უცხოელთან შრომითი ხელშეკრულების გაფორმებამდე შეამოწმოს და საჭიროების შემთხვევაში შესაბამის უწყებაში გადაამოწმოს მისი საქართველოში კანონიერად ყოფნის საფუძველი. იმ შემთხვევაში, თუ შრომითი ხელშეკრულების გაფორმებამდე, ან მისი მოქმედების განმავლობაში გამოვლინდა, რომ უცხოელს არ გააჩნია საქართველოში კანონიერად ყოფნის უფლება, დამსაქმებელი ვალდებულია აღნიშნულის თაობაზე დაუყოვნებლივ, წერილობით შეატყობინოს საქართველოს შინაგან საქმეთა სამინისტროს.
4. ადგილობრივი დამსაქმებელი ვალდებულია შრომითი იმიგრანტთან შრომითი ხელშეკრულების გაფორმებიდან 10 დღის ვადაში, საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სოციალური მომსახურების სააგენტოს (შემდგომში - სააგენტოს) გაუგზავნოს შეტყობინება საქართველოში კანონიერი საფუძვლით მყოფი უცხოელის დასაქმებასთან დაკავშირებით. შეტყობინება უნდა შეიცავდეს ინფორმაციას შრომითი იმიგრანტის მოქალაქეობის, დაბადების თარიღის, საცხოვრებელი ადგილის მისამართის, პროფესიის, სპეციალობის და კვალიფიკაციის შესახებ. 
6. ადგილობრივი დამსაქმებლი ვალდებულია, სააგენტოს დაუყოვნებლივ გაუგზავნოს წერილობითი შეტყობინება მის მიერ დასაქმებულ შრომით იმიგრანტთან შრომითი ხელშეკრულების შეწყვეტის შესახებ. 
7. ადგილობრივი დამსაქმებლი ვალდებულია ხელი შეუწყოს საქართველოს შრომის, ჯანმრთელობისა და სოციალური დაცვის სამინისტროს უფლებამოსილ პირს ამ კანონის მე-6 მუხლის მე-2 პუნქტის „ა.ი“ ქვეპუნქტით გათვალისწინებული უფლებამოსილების განხორციელებისას და მოთხოვნის შემთხვევაში წარუდგინოს უცხოელის საქართველოში კანონიერი საფუძვლით მუშაობის დამადასტურებელი დოკუმენტაცია.“.
მუხლი 132. ადგილობრივი დამსაქმებლის შემოწმება
 შრომითი იმიგრანტის საქართველოში კანონიერად ყოფნის საფუძვლების დადგენის, აგრეთვე ამ კანონის მე-131 მუხლით გათვალისწინებული ვალდებულებების შესრულების კონტროლის მიზნით, საქართველოს შრომის, ჯანმრთელობისა და სოციალური დაცვის სამინისტროს უფლებამოსილი ორგანო ახორციელებს ადგილობრივი დამსაქმებლის შემოწმებას.  თუ ადგილობრივი დამსაქმებელი წარმოადგენს „სამეწარმეო საქმიანობის კონტროლის შესახებ“ საქართველოს კანონით გათვალისწინებულ მეწარმეს, ადგილობრივი დამსაქმებლის შემოწმება ხორციელდება „სამეწარმეო საქმიანობის კონტროლის შესახებ“ საქართველოს კანონით დადგენილი წესით. შემოწმების შედეგების თაობაზე ინფორმაცია შინაგან საქმეთა სამინისტროს შესაბამის ორგანოს მიეწოდება შემოწმების დამთავრებისთანავე.“.

5. მე-16  მუხლის მე-2  პუნქტის შემდეგ დაემატოს შემდეგი შინაარსის მე-3-მე-6 პუნქტები:
„3. ადგილობრივი დამსაქმებლის მიერ შრომითი იმიგრანტის დასაქმების თაობაზე სააგენტოსათვის ინფორმაციის მიუწოდებლობა, – 
გამოიწვევს ფიზიკური პირის დაჯარიმებას  500 ლარით, იურიდიული პირის -1000 ლარით.
4. იგივე ქმედება, ჩადენილი განმეორებით, –
გამოიწვევს ფიზიკური პირის დაჯარიმებას 1000 ლარით, იურიდიული პირის -2000 ლარით.
5. შრომით იმიგრანტთან შრომითი ხელშეკრულების შეწყვეტის შესახებ სააგენტოსათვის ინფორმაციის მიუწოდებლობა, – 
გამოიწვევს ფიზიკური პირის დაჯარიმებას  500 ლარით, იურიდიული პირის -1000 ლარით.
6. იგივე ქმედება, ჩადენილი განმეორებით, –
გამოიწვევს ფიზიკური პირის დაჯარიმებას 1000 ლარით, იურიდიული პირის - 2000 ლარით.“.

6. მე-16 მუხლის შემდეგ დაემატოს შემდეგი შინაარსის 161 მუხლი:
„მუხლი 161. საქართველოში კანონიერი საფუძვლის გარეშე მყოფი უცხოელის დასაქმება
1. საქართველოში კანონიერი საფუძვლის გარეშე მყოფი უცხოელის დასაქმება, - 
გამოიწვევს ფიზიკური პირის დაჯარიმებას 1000 ლარით, იურიდიული პირის - 5000 ლარით.
2. იგივე ქმედება, ჩადენილი განმეორებით, –
გამოიწვევს ფიზიკური პირის დაჯარიმებას 2000 ლარით, იურიდიული პირის - 10000 ლარით.“. 

ეს კანონი ამოქმედდეს გამოქვეყნებიდან მე-15 დღეს.

საქართველოს პრეზიდენტი		                           გიორგი მარგველაშვილი




განმარტებითი ბარათი
[bookmark: _GoBack]„შრომითი მიგრაციის შესახებ”  საქართველოს კანონში ცვლილების შეტანის თაობაზე“ საქართველოს კანონის პროექტზე

ა) ზოგადი ინფორმაცია კანონპროექტის შესახებ
ა.ა) კანონპროექტის მიღების მიზეზი:
კანონპროექტის მიღების მიზეზია საქართველოში შრომით იმიგრანტთა აღრიცხვისა და კონტროლის სისტემის დანერგვის, საქართველოში კანონიერი საფუძვლის გარეშე მყოფ უცხოელთა დასაქმების პრევენციის, გამოვლენისა და აღკვეთის უზრუნველყოფის საჭიროება.
ა.ბ) კანონპროექტის მიზანია:
კანონპროექტის მიღების მიზანია ადგილობრივი დამსაქმებლისათვის შრომითი მიგრანტის საქართველოში ყოფნის კანონიერი საფუძვლის შემოწმებისა და მასთან შრომითი ხელშეკრულების გაფორმების/შეწყვეტის შესახებ ინფორმაციის შესაბამისი უწყებისათვის შეტყობინების ვალდებულების  განსაზღვრა, რაც შეასრულებს საქართველოში კანონიერი საფუძვლის გარეშე მყოფ უცხოელთა დასაქმების პრევენციის, გამოვლენისა და აღკვეთის ფუნქციას.
ა.გ) კანონპროექტის ძირითადი არსი:
ცვლილების თანახმად, ახალი რედაქციით ჩამოყალიბდა  კანონის პირველი მუხლის მე-2 პუნქტი, რომლის მიხედვითაც  კანონის რეგულირების სფეროში მოექცა არა მხოლოდ  საქართველოს მოქალაქეების საქართვლოს ფარგლებს გარეთ შრომითი მოწყობა, არამედ  საქართველოში მუდმივი ბინადრობის ნებართვის არმქონე უცხოელის საქართველოს ტერიტორიაზე ანაზღაურებადი შრომითი საქმიანობის განხორციელებასთან დაკავშირებული ურთიერთობებიც.
კანონს ემატება ახალი თავი III1 - საქართველოში შრომითი იმიგრანტის დასაქმება, რომელიც დეტალურად განსაზღვრავს, ადგილობრივი დამსაქმებლის ვალდებულებას, შრომითი ხელშეკრულების დადებამდე გადაამოწმოს უცხოელის საქართველოში ყოფნის საფუძვლები. იმ შემთხვევაში, თუ უცხოელს არ გააჩნია საქართველოში ყოფნის საფუძველი, დამსაქმებელი ვალდებულია აღნიშნულის თაობაზე დაუყოვნებლივ შეატყობინოს საქართველოს შინაგან საქმეთა სამინისტროს. ადგილობრივ დამსაქმებელს ეკისრება აგრეთვე შრომით მიგრანტთან შრომითი ხელშეკრულების გაფორმების/შეწყვეტის შესახებ ინფორმაციის მიწოდების ვალდებულება. ცვლილებით განისაზღვრება სანქციები  ადგილობრივი დამსაქმებლის მიერ აღნიშნული ვალდებულების დარღვევისათვის.
ბ) კანონპროექტის ფინანსური დასაბუთება:
ბ.ა) კანონპროექტის მიღებასთან დაკავშირებული აუცილებელი ხარჯების დაფინანსების წყარო:
კანონპროექტის მიღება არ გამოიწვევს სახელმწიფო ბიუჯეტიდან დამატებითი სახსრების გამოყოფას.
ბ.ბ)კანონპროექტის გავლენა ბიუჯეტის საშემოსავლო ნაწილზე:
კანონპროექტის მიღება არ იქონიებს გავლენას სახელმწიფო ბიუჯეტის საშემოსავლო ნაწილზე.
ბ.გ) კანონპროექტის გავლენა ბიუჯეტის ხარჯვით ნაწილზე:
კანონპროექტის მიღება არ გამოიწვევს სახელმწიფო ბიუჯეტის ხარჯვითი ნაწილის ცვლილებას.
ბ.დ) სახელმწიფოს ახალი ფინანსური ვალდებულებები:
კანონპროექტის მიღება არ ითვალისწინებს სახელმწიფოს მიერ ახალი ფინანსური ვალდებულებების აღებას.
ბ.ე) კანონპროექტის მოსალოდნელი ფინანსური შედეგები იმ პირთათვის, რომელთა მიმართ ვრცელდება კანონპროექტის მოქმედება:
კანონპროექტის მიღება არ წარმოშობს ფინანსურ შედეგებს იმ პირთათვის, რომელთა მიმართაც ვრცელდება მისი მოქმედება.
ბ.ვ)კანონპროექტით დადგენილი გადასახადის, მოსაკრებლის  ან სხვა სახის გადასახდელის ოდენობა და ოდენობის განსაზღვრის პრინციპები.
კანონპროექტით არ ხდება გადასახდელის, მოსაკრებლის ან სხვა სახის გადასხდელის დაწესება.
გ)კანონპროექტის მიმართება საერთაშორისო  სამართლებრივ სტანდარტებთან:
გ.ა)კანონპროექტის მიმართება ევროკავშირის დირექტივებთან:
კანონპროექტის მიღება არ ეწინააღმდეგება ევროკავშირის დირექტივებს.
გ.ბ)კანონპროექტის მიმართება საერთაშორისო ორგანიზაციებში საქართველოს წევრობასთან დაკავშირებულ ვალდებულებებთან:
კანონპროექტი არ ეწინააღმდეგება საერთაშორისო ორგანიზაციებში საქართველოს წევრობასთან დაკავშირებულ ვალდებულებს.
გ.გ) კანონპროექტის მიმართება საქართველოს ორმხრივ და მრავალმხრივ ხელშეკრულებებთან:
კანონპროექტი არ ეწინააღმდეგება საქართველოს ორმხრივ და მრავალმხრივ ხელშეკრულებებს.
დ) კანონპროექტის მომზადების პროცესში მიღებული კონსულტაციები:
დ.ა) სახელმწიფო, არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში, ასეთის არსებობის შემთხვევაში:
არ არის
დ.ბ) კანონპროექტის შემუშავებაში მონაწილე ორგანიზაციის (დაწესებულების) ან/და ექსპერტის შეფასება კანონპროექტის მიმართ ასეთის არსებობის შემთხვევაში.
არ არის.
ე) კანონპროექტის ავტორი:
საქართველოს შინაგან საქმეთა სამინისტრო
ვ)კანონპროექტის ინიციატორი:
საქართველოს მთავრობა.























„შრომითი მიგრაციის შესახებ” საქართველოს კანონის იმ მუხლის (მუხლების) მოქმედი სრული რედაქცია, რომელშიც (რომლებშიც) წარმოდგენილი კანონპროექტით შედის ცვლილება, მათ შორის, ხდება მისი (მათი) ამოღება 

მუხლი 1. კანონის რეგულირების სფერო და საგანი
1. ეს კანონი განსაზღვრავს შრომითი მიგრაციის სფეროსთვის მიკუთვნებულ საკითხებს, ურთიერთობებსა და სუბიექტებს, შრომითი მიგრაციის სფეროში სახელმწიფო მმართველობის განმახორციელებელ ორგანოებს და მათ უფლება-მოვალეობებს და ადგენს შრომითი მიგრაციის სფეროში სახელმწიფო მმართველობის განხორციელების პრინციპებსა და მექანიზმებს.
2. ეს კანონი არეგულირებს შრომითი მიგრაციის სფეროსთვის მიკუთვნებულ ურთიერთობებს, რომლებიც პირის (საქართველოს მოქალაქის, საქართველოში მუდმივი ბინადრობის ნებართვის მქონე უცხოელის, საქართველოში სტატუსის მქონე მოქალაქეობის არმქონე პირის) საქართველოს ფარგლების გარეთ შრომით მოწყობას და მის მიერ ანაზღაურებადი შრომითი საქმიანობის განხორციელებას უკავშირდება.
3. ეს კანონი არ ვრცელდება საკრუინგო საქმიანობაზე, რომელიც ხორციელდება მეზღვაურთა დასაქმების მიზნით, საქართველოს საზღვაო კოდექსის, საქართველოს საერთაშორისო ხელშეკრულებების, სხვა საკანონმდებლო და კანონქვემდებარე ნორმატიული აქტების საფუძველზე.
მუხლი 3. ტერმინთა განმარტება
ამ კანონის მიზნებისათვის მასში გამოყენებულ ტერმინებს აქვს შემდეგი მნიშვნელობა:
ა) საქართველოს ფარგლების გარეთ შრომით მოწყობასთან დაკავშირებული საქმიანობა – პირის საქართველოს ფარგლების გარეთ შრომით მოწყობასთან ან მისთვის საქართველოს ფარგლების გარეთ შრომით მოწყობაში დახმარების გაწევასთან დაკავშირებული საქმიანობა;
ბ) სეზონური სამუშაო – სამუშაო, რომელიც მხოლოდ გარკვეულ პერიოდში ან წელიწადის გარკვეულ დროს სრულდება, რაც კლიმატურ ან სხვა ბუნებრივ პირობებთან არის დაკავშირებული;
გ) უცხოელი დამსაქმებელი – უცხოელი ან უცხოური ორგანიზაცია, რომელსაც შრომითი მოწყობის სახელმწიფოს კანონმდებლობის შესაბამისად  უფლება აქვს, შრომითი ურთიერთობა ჰქონდეს შრომით ემიგრანტთან, და რომელიც მის შრომას შრომითი მოწყობის სახელმწიფოში იყენებს;
დ) უცხოელი დამსაქმებლის დავალებით დადებული შრომითი ხელშეკრულება – შრომითი ხელშეკრულება, რომელსაც შრომით ემიგრანტთან უცხოელი დამსაქმებლის სახელით დებს ამ დამსაქმებლის დავალებით მოქმედი იურიდიული პირი, ინდივიდუალური მეწარმე ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალი (წარმომადგენლობა, მუდმივი დაწესებულება), რომელიც საქართველოს ფარგლების გარეთ შრომით მოწყობასთან დაკავშირებულ საქმიანობას ამ კანონის შესაბამისად რეგისტრაციის საფუძველზე ახორციელებს;
ე) უცხოური ორგანიზაცია – უცხოური იურიდიული პირი ან იურიდიული პირის სამართლებრივი სტატუსის არმქონე უცხოური ორგანიზაცია;
ვ) შრომით მოწყობაში დახმარების შესახებ ხელშეკრულება – პირსა და საქართველოს ფარგლების გარეთ შრომით მოწყობასთან დაკავშირებული საქმიანობის ამ კანონის შესაბამისად განმახორციელებელ იურიდიულ პირს, ინდივიდუალურ მეწარმეს ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალს (წარმომადგენლობას, მუდმივ დაწესებულებას) შორის დადებული წერილობითი ხელშეკრულება, რომელიც აწესრიგებს ხელშემკვრელ მხარეებს შორის პირისთვის საქართველოს ფარგლების გარეთ შრომით მოწყობაში დახმარების მომსახურების (მომსახურებების) გაწევასთან დაკავშირებით წარმოშობილ ურთიერთობებს;
ზ) შრომითი ემიგრანტი – პირი, რომელიც გადის ან გასულია საქართველოდან შრომითი მოწყობის სახელმწიფოში უცხოელ დამსაქმებელთან შრომითი მოწყობისა და ანაზღაურებადი შრომითი საქმიანობის განხორციელების მიზნით;
თ) შრომითი იმიგრანტი – საქართველოში მუდმივი ბინადრობის ნებართვის არმქონე უცხოელი, რომელიც საქართველოში შემოდის ადგილობრივ დამსაქმებელთან შრომითი მოწყობისა და ანაზღაურებადი შრომითი საქმიანობის განხორციელების მიზნით;
ი) შრომითი მიგრაცია – პირის საქართველოდან შრომითი მოწყობის სახელმწიფოში გასვლა უცხოელ დამსაქმებელთან შრომითი მოწყობისა და ანაზღაურებადი შრომითი საქმიანობის განხორციელების მიზნით ან საქართველოში მუდმივი ბინადრობის ნებართვის არმქონე უცხოელის სხვა სახელმწიფოდან საქართველოში შემოსვლა ადგილობრივ დამსაქმებელთან შრომითი მოწყობისა და ანაზღაურებადი შრომითი საქმიანობის განხორციელების მიზნით;
კ) შრომითი მოწყობის სახელმწიფო – სახელმწიფო, რომლის ტერიტორიაზედაც შრომითი ემიგრანტი უცხოელ დამსაქმებელთან ანაზღაურებად შრომით საქმიანობას ახორციელებს;
ლ) შრომითი მოწყობის შესახებ ხელშეკრულება – უცხოელ დამსაქმებელსა და საქართველოს ფარგლების გარეთ შრომით მოწყობასთან დაკავშირებული საქმიანობის ამ კანონის შესაბამისად განმახორციელებელ იურიდიულ პირს, ინდივიდუალურ მეწარმეს ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალს (წარმომადგენლობას, მუდმივ დაწესებულებას) შორის დადებული წერილობითი ხელშეკრულება, რომელიც აწესრიგებს ხელშემკვრელ მხარეებს შორის პირის საქართველოს ფარგლების გარეთ შრომით მოწყობასთან დაკავშირებით წარმოშობილ ურთიერთობებს;
მ) შრომითი ურთიერთობა – პირსა და უცხოელ დამსაქმებელს შორის არსებული, შრომითი მოწყობის სახელმწიფოს კანონმდებლობით გათვალისწინებული შრომითი ურთიერთობა;
ნ) შრომითი ხელშეკრულება – ხელშეკრულება, რომელიც აწესრიგებს პირსა და უცხოელ დამსაქმებელს შორის არსებულ შრომით ურთიერთობას.
მუხლი 6. შრომითი მიგრაციის სფეროში სახელმწიფო მმართველობის განხორციელებაში საქართველოს სამინისტროებისა და მათ სისტემაში შემავალი ადმინისტრაციული ორგანოების, საქართველოს სახელმწიფო მინისტრებისა და მათი აპარატების და სხვა ადმინისტრაციული ორგანოების უფლება-მოვალეობები
1. შრომითი მიგრაციის სფეროში სახელმწიფო მმართველობის განხორციელებაში საქართველოს სამინისტროების, საქართველოს სახელმწიფო მინისტრებისა და მათი აპარატების ზოგადი უფლება-მოვალეობებია:
ა) შრომითი მიგრაციის სფეროში ერთიანი სახელმწიფო პოლიტიკის შემუშავებაში მონაწილეობა და საკუთარი კომპეტენციის ფარგლებში მისი განხორციელების უზრუნველყოფა;
ბ) შრომითი მიგრაციის შესახებ საქართველოს კანონმდებლობის სრულყოფის მიზნით წინადადებების მომზადება;
გ) შრომითი მიგრაციის სფეროში სახელმწიფო პროგრამების შემუშავებაში მონაწილეობა და საქართველოს მთავრობის მიერ დამტკიცებული სახელმწიფო პროგრამების საკუთარი კომპეტენციის ფარგლებში შესრულება;
დ) შრომითი მიგრაციის სფეროში საერთაშორისო თანამშრომლობის და პარტნიორობის განვითარების ხელშეწყობა;
ე) სხვა უფლებამოსილებების განხორციელება საქართველოს კონსტიტუციის, საქართველოს საერთაშორისო ხელშეკრულებების, ამ კანონის, სხვა საკანონმდებლო აქტებისა და კანონქვემდებარე აქტების შესაბამისად.
2. შრომითი მიგრაციის სფეროში სახელმწიფო მმართველობის განხორციელებაში საქართველოს ცალკეული სამინისტროებისა და მათ სისტემაში შემავალი ადმინისტრაციული ორგანოების სპეციფიკური უფლება-მოვალეობებია:
ა) საქართველოს შრომის, ჯანმრთელობისა და სოციალური დაცვის სამინისტროს ან/და მის სისტემაში შემავალი ადმინისტრაციული ორგანოების მიერ საკუთარი კომპეტენციის ფარგლებში:
ა.ა) პირის საქართველოს ფარგლების გარეთ შრომითი მოწყობისა და ანაზღაურებადი შრომითი საქმიანობის განხორციელების მიზნით საქართველოდან დამოუკიდებლად გასვლასთან ან/და საქართველოს ფარგლების გარეთ შრომით მოწყობასთან დაკავშირებული საქმიანობის რეგისტრაციის გარეშე განმახორციელებელი სუბიექტის დახმარებით გასვლასთან დაკავშირებული რისკების შესახებ ინფორმაციის საზოგადოებისთვის მიწოდების უზრუნველყოფა;
ა.ბ) შრომითი მიგრაციის სფეროში საქართველოს საერთაშორისო ხელშეკრულებების დასადებად წინადადებებისა და პროექტების მომზადება;
ა.გ) შრომითი მიგრაციის სფეროში საქართველოს საერთაშორისო ხელშეკრულებების დებულებების და ანგარიშგებითი ვალდებულებების შესრულების კოორდინირება;
ა.დ) შრომითი მიგრაციის სფეროში სამეცნიერო-კვლევითი, საინფორმაციო და ანალიტიკური საქმიანობების განხორციელების ხელშეწყობა;
ა.ე) შრომითი მიგრაციის სფეროში საქართველოს ორგანული კანონით „საქართველოს შრომის კოდექსი“ განსაზღვრულ სოციალურ პარტნიორებთან და სხვა დაინტერესებულ ადგილობრივ და საერთაშორისო ორგანიზაციებთან თანამშრომლობის განვითარება;
 ა.ვ) საჭიროების შემთხვევაში, ამ კანონის საფუძველზე წარმოებული დოკუმენტაციის საქართველოს ფარგლების გარეთ შრომით მოწყობასთან დაკავშირებული საქმიანობის განმახორციელებელი სუბიექტისგან საქართველოს კანონმდებლობით დადგენილი წესით და დადგენილ შემთხვევებში გამოთხოვა;
ა.ზ) შრომითი მიგრაციის მარეგულირებელი კანონქვემდებარე აქტების გამოცემა;
ბ) საქართველოს საგარეო საქმეთა სამინისტროს ან/და მის სისტემაში შემავალი ადმინისტრაციული ორგანოების მიერ საკუთარი კომპეტენციის ფარგლებში:
ბ.ა) შრომითი მიგრაციის სფეროში სახელმწიფო მმართველობის განმახორციელებელი ორგანოებისათვის „უცხოელთა და მოქალაქეობის არმქონე პირთა სამართლებრივი მდგომარეობის შესახებ“ საქართველოს კანონით განსაზღვრული საქართველოს ვიზის მიმღები უცხოელების და მათზე გაცემული საქართველოს ვიზის კატეგორიების შესახებ საქართველოს კანონმდებლობით გათვალისწინებული შესაბამისი მონაცემების ხელმისაწვდომობის უზრუნველყოფა;
გ) საქართველოს იუსტიციის სამინისტროს ან/და მის სისტემაში შემავალი ადმინისტრაციული ორგანოების მიერ საკუთარი კომპეტენციის ფარგლებში:
გ.ა) შრომითი მიგრაციის სფეროში სახელმწიფო მმართველობის განმახორციელებელი ორგანოებისათვის „უცხოელთა და მოქალაქეობის არმქონე პირთა სამართლებრივი მდგომარეობის შესახებ“ საქართველოს კანონით განსაზღვრული საქართველოში ბინადრობის ნებართვის მიმღები უცხოელების და მათზე გაცემული საქართველოში ბინადრობის ნებართვის სახეების შესახებ საქართველოს კანონმდებლობით გათვალისწინებული შესაბამისი მონაცემების ხელმისაწვდომობის უზრუნველყოფა;
გ.ბ) საქართველოს ფარგლების გარეთ შრომით მოწყობასთან დაკავშირებული საქმიანობის განმახორციელებელი იურიდიული პირის, ინდივიდუალური მეწარმის ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალის (წარმომადგენლობის, მუდმივი დაწესებულების) საქმიანობის რეგისტრაცია და მისი საქართველოს კანონმდებლობით გათვალისწინებული შესაბამისი მონაცემების ხელმისაწვდომობის უზრუნველყოფა;
დ) საქართველოს შინაგან საქმეთა სამინისტროს ან/და მის სისტემაში შემავალი ადმინისტრაციული ორგანოების მიერ საკუთარი კომპეტენციის ფარგლებში:
დ.ა) შრომითი მიგრაციის სფეროში სახელმწიფო მმართველობის განმახორციელებელი ორგანოებისათვის საქართველოში შემოსული და მყოფი უცხოელების და საქართველოში მათი შემოსვლისა და ყოფნის საფუძვლების შესახებ საქართველოს კანონმდებლობით გათვალისწინებული შესაბამისი მონაცემების ხელმისაწვდომობის უზრუნველყოფა;
დ.ბ) საქართველოს ფარგლების გარეთ შრომითი მოწყობისა და ანაზღაურებადი შრომითი საქმიანობის განხორციელების მიზნით საქართველოდან გამსვლელი პირების აღრიცხვის წარმოება და შრომითი მიგრაციის სფეროში სახელმწიფო მმართველობის განმახორციელებელი ორგანოებისათვის საქართველოს კანონმდებლობით გათვალისწინებული შესაბამისი მონაცემების ხელმისაწვდომობის უზრუნველყოფა.
3. ამ მუხლით გათვალისწინებული მონაცემების ხელმისაწვდომობის უზრუნველყოფის წესს განსაზღვრავს საქართველოს მთავრობა.
4. საქართველოს სამინისტროები და მათ სისტემაში შემავალი ადმინისტრაციული ორგანოები, საქართველოს სახელმწიფო მინისტრები და მათი აპარატები, აგრეთვე სხვა ადმინისტრაციული ორგანოები ვალდებული არიან, ამ კანონით გათვალისწინებული უფლებამოსილებების განხორციელებისას დაიცვან შესაბამის სუბიექტთა პერსონალური მონაცემები.

მუხლი 16. საქართველოს შრომის, ჯანმრთელობისა და სოციალური დაცვის სამინისტროსთვის ამ კანონის საფუძველზე ინფორმაციის მიუწოდებლობა/ანგარიშის წარუდგენლობა
  1. საქართველოს ფარგლების გარეთ შრომით მოწყობასთან დაკავშირებული საქმიანობის განმახორციელებელი იურიდიული პირის, ინდივიდუალური მეწარმის ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალის (წარმომადგენლობის, მუდმივი დაწესებულების) მიერ საქართველოს შრომის, ჯანმრთელობისა და სოციალური დაცვის სამინისტროსთვის ამ კანონის საფუძველზე ინფორმაციის მიუწოდებლობა/ანგარიშის წარუდგენლობა –  
გამოიწვევს დაჯარიმებას 300 ლარის ოდენობით.
2. იგივე ქმედება, ჩადენილი განმეორებით, –
გამოიწვევს დაჯარიმებას 600 ლარის ოდენობით





















